
江充

作者：鍾惺　明

本作品收錄於《鍾惺集》

漢初定天下，洞疑臣下，欲鉤其陰，故重告變之法，賁赫輩以此封侯。武帝雄察之主，

承之不改。而一種陰賊小人，如江充者乘之。始以逃死，終以規利。用之趙太子而效，

用之貴戚而效，用之公主而效，所謂「取必於萬乘，以報私怨，後雖烹醢，計猶不悔」，

是此輩所以安身立命者也。氣盛計酬，志高機熟，騎虎難下，操刀必割。無已而用之皇

太子。用之皇太子，是亦不可以已乎？曰：非也。上以是用充，充非此無以自固於上。

用之皇太子，充盡頭一著已托出無餘，充雖強黠，恐亦莫能自必。然上猶曰：「人臣當

如是矣。」充何憚而不用之皇太子，以博上此一語哉？獸窮鳥困，不得不出於巫蠱一事，

以為僥幸自出之途。而雄察之主，至以社稷之重、骨肉之親，供其用而不之悔。「開國

承家，小人勿用」，此之謂也。

然充以其術亂趙，先充死而收其父兄棄市者，趙也。又以其術亂漢，後充死而夷三族者，

漢也。雖不足盡其辜，天處賊奴亦快哉！

此明朝作品在全世界都属于公有领域，因为作者逝世已经超过100年，且作品于1931年1

月1日之前出版。

